
Қазіргі таңда қоршаған ортаның ластануы биосфераға химиялық элементтердің аса көп мөлшерде келіп түсуімен қатар жүріп отыр. ДДСҰ – ның мəліметтеріне сүйенсек, тірі организмдерге əсер ететін факторлардың қауіптілік деңгейі бойынша құрастырлған тізімінде бірінші орында пестицидтер, ал дəл содан соң ауыр металдар орналасқан.

Қоршаған ортаны ластаушы ауыр металдардың ішінде экотоксикалық қасиеттері жоғары, адам мен жануарлар организміне ең қауіпті элементтерге бірінші кезекте кадмий мен қорғасын жатады. Қазіргі таңда тағамдық өнімдердің ауыр металдардың бірнеше өкілдерімен ластануы кең етек жайып отыр.

Сонымен қатар, бұл элементтер организмге оңай сіңіріліп, нашар шығарылады, нəтежиесінде бұл олардың тканьдер мен мүшелерде жинақталуына алып келеді.

Кадмий мен қорғасын – кумулятивті, яғни организмде жинақталатын элементтер болып табылады, жəне ластанған тағам мен атмосфера арқылы ағзаға ену нəтежиесінде, бауыр жəне бүйрек сияқты тіршілікке маңызды мүшелерде жинақталып, олардың түрлі патологияларын туындатады. Алайда, ҚР-да медико-диагностикалық зерттеу кезінде элементтік анализ жасау қажеттілігі нақты қарастырылмаған, сол себептен организмдегі ауыр металдар концентрацияларының ауытқуын анықтаудың бірден-бір сенімді тəсілі – қанның гематологиялық көрсеткіштерінің анализі болып табылады.

Аталмыш жұмыста, кадмий мен қорғасынның белгіленген мөлшерлерінің қанның гематологиялық көрсеткіштеріне əсері анықталған.

Зерттеу нысаны ретінде дене массалары 200- 220 грамм, үш айлық 36 аталық егеуқұйрықтар алынды. Жануарлар вивариялық жағдайда күтілді. Тəжірбие нəтежиесінде қорғасын мен кадмиймен созылмалы улану жағдайлар жасалынды. Қанның гематологиялық көрсеткіштерін анықтау үшін DIATRON (Австрия) өндіріснің Abacus Junior Vet автоматтық гематологиялық анализаторы қолданылды.

Тəжірбиенің 30-шы тəулігінде қорғасынмен уландырылған егеуқұйрықтардың қан құрамындағы эритроциттері бастапқы көрсеткіштермен салыстырғанда 25%-ға, лимфоциттер 15%-ға төмендеді. Сегментті ядролы нейтрофилдер саны, керісінше 24,7%-ға жоғарылады. Кадмийді per os енгізу нəтежиесінде, эритроциттердің саны, орта көлемі мен əр эритроциттегі гемоглобин мөлшері төмендеді. Бұл жерде кадмийлік интоксикацияның эритроциттердің антиоксиданттық қорғанысын төмендетеді деген тұжырым жасауға болады.

Зерттеу жұмысын қорытындылайтын болсақ, кадмий мен қорғасынның токсикалық əсері қанның гематологиялық көрсеткіштерінің айтарлықтай өзгерістерін, нəтежиесінде организмде түрлі патологиялық жағдайларды туындатады. Аталмыш ауыр металдардың қан көрсеткішеріне нақты əсерін біле отырып, қан анализін жасау кезінде ауыр интоксикациялық реакциялар мен патологиялардың алдын-алуға болады.

